Хуш киләсең, Яңа ел!
Югары сыйныфлар өчен бәйрәм сценарие

Зал ялтыравыклы йолдызлар, кар бөртекләре белән бизәлә. Шулай ук эченә бию яки җыр язылган кәгазь тыгылган шарлар эленә. Бәйрәм барышында шарлар шартлатыла һәм алып баручы әйткән уенда җиңүче кеше концерт номерын игълан итә.
Залга алмалар, конфетлар, мандариннар, чикләвекләр, төсле кәгазьгә төрелгән кечкенә сувенирлар белән бизәп махсус чыршы куярга мөмкин. Нинди дә булса конкурста җиңгәннән соң, укучылар үзләренә әлеге чыршыдан приз алу хокукына ия булалар.
Бию көе яңгырый. "Битлекләр" биюе. Төрле костюмнардан укучылар бииләр, бию тәмамлануга сәхнәгә ике алып баручы – кыз белән егет чыга.
ЕГЕТ. Исәнмесез, кадерле дуслар! Сезне бүгенге бәйрәмдә сәламләвебезгә без бик шатбыз!
КЫЗ. Табигатьтә кыш – иң озын төннәр һәм иң кыска көннәр вакыты. Тик без елның бу фасылын яратабыз. Чөнки нәкъ менә кышын безгә Яңа ел һәм аның белән безгә ылыслы, куанычлы, бәхетле кәеф, ак өметләр, күңелле бәйрәм килә.
ЕГЕТ. Нәкъ менә бу көнне онытылмаслык очрашулар була, иң зур хыяллар тормышка аша, могҗизалар була. Ышанмыйсызмы? Әгәр бүгенге бәйрәм тамашасында актив катнашсагыз, сез моңа үзегез үк ышаначаксыз.
КЫЗ. Без бүгенге бәйрәмгә кызыклы кунаклар чакырдык, мавыктыргыч конкурслар, күңелле музыкаль сюрпризлар әзерләдек, шунлыктан берәүгә дә күңелсез булмас дип ышанабыз.
ЕГЕТ. Бүген безгә төрле илләргә сәяхәт итү мөмкинлеге биреләчәк һәм без Җир шарының төрле киңлекләрендә Яңа елны ничек каршылаулары белән таныша алачакбыз. Безгә бүгенге бәйрәмгә чакырылган чит ил кунаклары ярдәм итәчәк.
КЫЗ. 
Иске елның соңгы сәгатьләре!
Китәсебез килми быелдан.
Бер дә китмәс идек, тик Вакыттан
Артта калу безгә тыелган.
Узган еллар бигрәк кадерле шул –
Һәр көненә хезмәт куелган.
Тарихның бу данлы елына да
Безнең күпме җиңү уелган!
Ә шулай да шатлыклырак булсын,
Кадерлерәк булсын яңасы.
Мәхәббәттә, эштә янасы бар,
Шатлыкларга юллар ярасы...
Гел шатлыкка яусын,
Кар явамы,
Басуларга ләйсән явамы!
Бәхетләрнең туган елы булсын
Иске елның яңа дәвамы.
(Р. Миңнуллин. "Яңа елга кергәндә")
Залда ут сүнә, һинд көе уйный, утлар әкренләп кабына. Сәхнәдә кызлар һинд биюе башкаралар.
БИЮЧЕ КЫЗ. Исәнмесез, хөрмәтле кунаклар! Сезне һинд халык театры труппасы биючеләре сәламли, һиндстанда Яңа елны төн уртасында түгел, ә кояш чыкканда каршылыйлар. Бу көнне талашырга, ачуланышырга ярамый. Ел ничек башланса, шулай дәвам итә дип санала. Бик иртә торырга, үз-үзеңне тәртипкә китерергә, ашыкмый гына үткәнәреңне искә төшерергә, киләчәк турында уйланырга кирәк.
Көндез ук ату буенча ярышлар үткәрелә, халык театры тамашалар күрсәтә. Хәзер сезне дә танылган һинд магы, тылсымчы, фокусчы серле Раджа белән очрашу көтә.
Һинд көе яңгырый, сәхнәгә озын халат, башына чалма кигән, кулына кара тартма тоткан маг чыга. Башын иеп исәнләшә һәм теләгән кешене уен уйнарга чакыра.
МАГ. Мин сезне серле әкияти шәрык төнен карарга чакырам. Аны күрү өчен бер күзне йомарга, икенче күз белән тартмадагы тишеккә карарга кирәк. Шулай итеп могҗиза башлана...
Уенда катнашучы тишектән карый, маг аның башына үзенең халатын каплый. Тик уенда катнашучы берни күрми.
МАГ. Ну ничек, күрдеңме?
УКУЧЫ. Бернәрсә дә күрмәдем.
МАГ (гаҗәпләнеп). Ничек инде күрмәдең? Караңгылык күргәнсеңдер бит? Серле, әкияти шәрык төне шул инде!
Ә хәзер мин сезгә берничә фокус күрсәтәм.
"Ялкын капризы"
Маг шәм кабыза, ялкынга җиңелчә генә өрә, ялкын капма-каршы якка иелә. Аннан соң бүрәнкә алып, шәмгә шуның аша өрә, ялкын бүрәнкә ягына авыша.
(Бүрәнкәдә түбән басым барлыкка килә, шул ялкынны тарта)
Янып торган шәм янына шешә бастырып куя, шешәгә өрә, шәм сүнә.
(Һава агымы икегә бүленә, аннан соң кушыла һәм шәмне сүндерә)
"Суы түгелми торган стакан"
Маг сулы стакан ала, стаканны карта белән каплый. Картаны кулы белән тотып стаканны тиз генә әйләндерә һәм кулын ала: су түгелми.
(Һава картага басым ясый һәм аны стаканга кыса.)
МАГ. Ә хәзер мин тамашачыларның фокус күрсәтергә булышуларын үтенәм. (Теләгән кеше чыга)
"Серле акча"
Маг уенда катнашучыга биш тимер акчаның берсен алып, учына кысып тотып торырга куша. Аннан соң акча өстәлгә куела. Маг акчаларны тиз генә буташтыра һәм укучы тотып торганын табып бирә.
(Укучы учында тотып торган акча башкаларына караганда җылырак була)
"Кулга ияләштерелгән елан"
Маг пластмасса линейканы йон тукымага ышкырга һәм кәгазьдән ясалган еланга якын китерергә куша. Елан башын күтәрә.
(Линейка электрлана һәм җиңел әйберләрне күтәрә башлый.)
МАГ. Игътибарыгыз өчен рәхмәт! Соңгы ике фокусны аңлатып бирүчеләр чыршыдан приз алу хокукына ия булачаклар.
(Укучылар аңлаталар, бүләк алалар)
МАГ. Безнең халык театры сезгә Яңа елда бәхетләр теләп саубуллаша.
Көй яңгырый. Алып баручылар чыга.
ЕГЕТ. Ничек, сезгә кунаклар ошадымы? Ә хәзер сюрприз. Безнең мәктәптәге иң озын фамилилияне атаган укучы шарны шартлатып анда язылган музыкаль номерны атау хокукына ия була.
(Укучылар әйтәләр. Музыкаль номер)
КЫЗ. Миңа тагын бер кунак килүе турында хәбәр иттеләр.
Япон көе яңгырый. Кимоно кигән кыз чыга.
ЯПОН КЫЗЫ: Исәнмесез, кадерле дуслар! Мин сезне котлау өчен Япониядән үк килдем. Безнең илдә Яңа ел алдыннан киләсе ел нинди хайван елы була, шуның сурәте төшерелгән открытка бүләк итү гадәте бар. Шулай ук алган әҗәтләрне дә түләп бетерергә кирәк. 100 һәм 8 саннарын японнар бәхетле дип саныйлар, шунлыктан Яңа ел килгәндә храмдагы чаңнар 108 тапкыр сугыла. Соңгы тапкыр сукканнан соң йокларга яталар һәм кояшның беренче нурлары белән торып Яңа елга аяк басалар.
Япониядә Яңа ел гадәти бәйрәм генә түгел, ә гомуми туган көн дә. 108 нче чаң һәр япон кешесенә бер яшь өсти. Иртән үзәк урамнан традицион "Биюче юлбарыс" күренеше үтә. Аны битлекләр, чуар киемнәр кигән дүрт ир-ат тасвирлый. Хәзер мин дә сезне әлеге күренештә катнашырга чакырам. Моның өчен миңа берничә кеше кирәк булачак. Беренче төркем юлбарысның башы, икенче төркем койрыгы була. "Баш" "койрыкны" тотарга тиеш.
(Уен уйнала, призлар алына)
ЯПОН КЫЗЫ. Уенда катнашуыгыз өчен рәхмәт. Яңа ел уңышлар алып килсен!
ЕГЕТ. Алдагы концерт номерын шар эченнән түбәндәге биремне үтәгән кеше игълан итәчәк. Кар, боз, балалар, чаналар, сүзләрен кертеп дүртьюллык шигырь чыгарырга кирәк. Кем беренче булып әйтә?
Музыкаль пауза.
КЫЗ. Дуслар! Безне тагын бер күңелле сюрприз көтә.
Көй яңгырый, сәхнәгә тибет киеменнән кызлар чыга.
ТИБЕТ КЫЗЫ. Хәерле кич, дуслар! Без ерак-ераклардан озак сәгатьләр очып сезнең бәйрәмгә татлы бүләкләр алып килдек. Тибетта Яңа елда күңелле бер гадәт яши: хуҗабикәләр төрле эчлек салып бик күп пирожкилар пешерәләр һәм барлык кешеләргә өләшәләр. Никадәр күбрәк өләшсәң, шулкадәр баерак буласың. Бездә сезгә татлы күчтәнәчләр алып килергә булдык. (Шигырь язган кешеләргә татлы ..әйберләр бирәләр.) Барыгызны да Яңа ел белән котлыйбыз! Яңа елда куанычлы көннәрегез күп булсын һәм сезгә бары тик матур сүзләр генә әйтсеннәр!
ЕГЕТ. Алдагы концерт номерын түбәндәге биремне яхшырак башкаручы игълан итәчәк.
1. Уң кулыгыз белән сул колагыгызны, сул кулыгыз белән борыныгызны тотыгыз. Аннан соң кул чабып алыгыз һәм тиз генә сул кулыгыз белән уң колагыгызны, уң кулыгыз белән борыныгызны тотыгыз.

2. Уң кулыгызны һәм аягыгызны алга сузыгыз. Бер үк вакытта кулыгызны уңнан сулга, аягыгызны сулдан уңга әйләндерегез.

Җиңүчеләр билгеләнә, бүләкләр тапшырыла.
КЫЗ. Дуслар, яңа гына безнең мәктәпкә факс килде. Тик мин берни дә аңлый алмыйм. Текст ниндидер сәер хәрефләр белән язылган.
ЕГЕТ. Кая карыйм әле. Тәк-тәк, текст гарәп хәрефләре белән язылган. Тик эчтәлеге нидән гыйбарәт икән соң?
Иран көе яңгырый. Бер егет һәм ике кыз иран милли киемнәреннән керәләр.
ИРАН ЕГЕТЕ. Сәлам, дуслар! Яңа ел белән котлап сезгә факсны без юллаган идек. Безнең илдә Яңа елга гаилә башлыгы матур итеп бизәлгән киемнәр бүләк итә. Мин дә шуңа охшаш эш башкарырга тәкъдим итәм. Уен өчен миңа залдан ике егетнең чыгуы кирәк. Егетләр минем белән килгән кызларның күлмәкләрен залдан нәрсә таба алалар шуның белән бизәргә тиешләр. Кем матуррак итеп бизи, шул җиңүче була.
ЕГЕТ. Кунакларга һәм уенда катнашучыларга зур рәхмәт. Алдагы концерт номерын шарны куллары ярдәменнән башка идәнгә төшермичә һавада тотып тора алучы игълан итәчәк.
Музыкаль номер.
КЫЗ. Илләр буйлап сәяхәт дәвам итә. Без ...
(Савыт-саба ватылган, әйбер җимерелгән, бик каты дөбердәгән тавышлар ишетелә)
ЕГЕТ. Нәрсә бу? Җир тетрәү башланамы әллә?
Итальян көе ишетелә, итальян егете керә.
ИТАЛЬЯН ЕГЕТЕ. Хәерле кич, дуслар! Борчылмагыз! Бернинди куркыныч та янамый. Бары тик итальяннар Яңа елны бәйрәм итәләр. Яңа ел төнендә Италиядә барлык иске әйберләрне ташлыйлар. Әгәр Яңа ел төнендә иске әйберләрне ташласаң, киләсе елга яңасын алачаксың дип санала.
Ә Европа бульвары, 175 нче йорт, Рим, Италия адресы буенча итальян Кыш бабае – Баббо Натале яши.
Ул сезгә бүләк итеп бик кызыклы музыкаль конкурс җибәрде: "Саннар биюе" – дип атала.
Барлык уенда катнашырга теләүчеләр 5-6 кешелек түгәрәкләргә бүленәләр, һәркем үзенә 1дән 5(6) кә кадәр сан ала. "Башладык" дигән команда булуга музыка уйный башлый, түгәрәктәгеләр кулга-кул тотынышып бии-бии уң якка таба хәрәкәт итәләр. Музыка туктатыла, алып баручы бер сан әйтә, мәсәлән, "өченче". Бу команда ишетелүгә көй яңгырый – татар халык, рус халык көе, әпипә, ламбада, лезгинка һ.б. Номер туры килгән кеше уртага чыгып шул биюне башкара. Алга таба уен шулай дәвам итә. Иң матур биючеләр чыршыдан приз алалар.
ЕГЕТ. Иң зур сабын куыгы очыра алучы алдагы музыкаль номерны игълан итү хокукы алачак.
КЫЗ. Шотландиядән килгән кунагыбызны каршы алыгыз!
Шотланд көе яңгырый. Килте – шотланд итәге кигән егет чыга.
ШОТЛАНД. Яңа ел белән, дуслар! Яңа елны без бик яратабыз һәм көтеп алабыз. Бәйрәмгә берничә көн кала җырчылар һәм музыкантлар урамнарга чыгып халык җырларын башкаралар. Яңа ел төнендә дә урамнарда уенчыклар, сыбызгылар, шарлар сатыла. Санта-Клаус – Кыш бабай – барлык өйләргә керә, балалар аның белән уйныйлар. Иң яраткан уеннары – качышлы. Мин дә сезгә шуңа охшаш уен тәкъдим итәм.
1. Бәйләнгән күз белән урындыктан торырга. Алып баручының командасын үтәп (4 адым алга, 4 адым уңга, сулга һ.б.) кире урындыкка барып утырырга.
2. Уенда катнашучылар бер-бер артлы кулларын бер-берсенең җилкәләренә куеп тезеләләр. Алда торучыныкыннан кала барсының да күзләре бәйләнә. Алда торучы команданы лабиринт аша каршылыкларны әйләнеп үтеп алып чыгарга тиеш. Предметларны аудармау бурычы куела.
ЕГЕТ. Минем фикеремчә Яңа елның рекордлар китабын тутырыр вакыт җитте. Рекордчылар түбәндәге критерийлар буенча билгеләнәләр:
1. Кемнең биле иң нечкәсе?

2. Кемнең җилкәләре иң киңе?

3. Кемнең толымнары иң озыны?

4. Кем аякларын идәннән күтәреп, куллары белән беркая да тотынмыйча иң озак вакыт утыра ала?

5. Кем тын алмыйча "и" авазын сузып тора ала?
6. Кем башында тупны бар кешедән озаграк торгыза ала?

7. Кем шарны төшермичә озаграк тора ала?

Рекордчылар бүләк алалар.
Музыкаль номер.
Болгар җыры яңгырый, кулына бәлеш тоткан кыз чыга.
БОЛГАР КЫЗЫ. Кояшлы Болгариядән кайнар сәлам! Бездә бәйрәм өстәленә серле Яңа ел бәлеше куялар. Аның һәрбер кисәгенә кечкенә әйберләр яшерелгән була. Чикләвек чыкса – яңа елда иң каты чикләвекләрне дә вата алачаксың, акча – сине отыш кетә, скрепка – яхшы дус табарсың, фольгадан төрелгән шар – башыңа гел акыллы фикерләр генә килер, әгәр роза ботагы чыга икән бәхетле мәхәббәт турында сөйли. Мин дә сезне шундый бәлеш белән сыйларга телим.
Һәм минем тагын бер сюрпризым бар. Барыгызга да билгеле булганча, Яңа ел кичендә хыяллар чынга аша. Бүген дә "Мин хыялланган бию" конкурсында катнашучылар үзләренең хыяллрын тормышка ашырачаклар.
Уенда катнашырга 6 кыз һәм 6 егет чакырыла. Башта кызлар кәрзиннән язулы кәгазьләр алалар һәм зал уртасына тезелеп басалар. Аннан соң егетләр шулай ук кәгазь алып кызлар каршына тезелеп басалар. Беренче басып торган кызга кәгазьдәге язуны укырга кушыла. Ул мәсәлән болай дип укый: "Мин мәктәпнең иң яхшы биюче егете белән биергә хыялланам". Кәгазендә "Иң яхшы биюче" дип язылган егет әлеге кыз янына барып баса. Башка кәгазьләр дә шулай укыла. Барысы да үз парларын табып бетергәч, бию башлана.
Кызлар өчен текст:
1. Мин мәктәпнең иң яхшы биюче егете белән биергә хыялланам.

2. Мин үземне биергә юлбарыслар өйрәтүче чакыруы турында хыялланам.

3. Мин атаклы киноактер белән биергә телим.

4. Мин корабль капитаны белән биергә телим.

5. Мин шеф-повар белән бию турында хыялланам.

6. Мин авыр атлетика буенча дөнья чемпионы белән биер идем.

Егетләрдә – иң яхшы биюче, юлбарыслар өйрәтүче, атаклы киноактер, капитан, шеф-повар, авыр атлетика буенча дөнья чемпионы дигән язулар була.
КЫЗ. Барыгызны да Яңа ел белән котлыйбыз һәм барлык хыялларыгыз, теләкләрегез тормышка ашар дип ышанып калабыз.
ЕГЕТ. Хәзер барлык биергә теләге булган кешеләр өчен музыкаль сюрприз яңгырый. Әйдәгез, дуслар, күңел ачыгыз!
Румба, ча-ча-ча, рок-н-ролл, ламбада көйләреннән попурри яңгырый. Бииләр.
КЫЗ. Безнең сәяхәтебезнең соңгы ноктасы – Россия. Бу көнне безнең илдә Кыш бабай һәм Кар кызын көтәләр.
ЕГЕТ. Борынгы заманнарда безнең бабаларыбыз Кыш бабайны басулар буйлап йөгереп, озын сакалы белән кар-бураннар туздыручы, салкыннар чакыручы явыз карт дип уйлаганнар. Без белә торган бүләкләр алып килүче, киң күңелле Кыш бабайга ул Европаның Санта Клаусы, Пэр Ноэле йогынтысында әйләнгән. Без белә торган әйбәт Кыш бабай 140 еллап яши. Һәм бер генә Яңа ел да аннан башка үтми.
Кыңгырау, бубен тавышлары ишетелә.
КЫЗ. Кем кыңгыраулар тагылган атка утырып килә икән? Кыш бабай түгелме соң? Әйдәгез, чакырыйк әле үзен.
Кыш бабайны чакыралар.
КЫШ БАБАЙ. Исәнмесез! Үтеп барышлый сезнең тавышларыгызны ишеттем дә, керергә, бәйрәм белән котлап, күңел ачып чыгарга булдым әле. Сездә бик күңелле, җылы икән. Мөгаен сезнең хыялларыгыз бардыр? Шул турыда уйлагыз, ә мин исә таягым белән шакылдатырмын һәм Яңа елда барлык хыялларыгыз чынга ашар.
КАР КЫЗЫ. Кыш бабай, кара әле, нинди матур чыршы тора! Аны тагын да матуррак ит, ул төрле утлар белән балкысын!
КЫШ БАБАЙ. Була ул! Моның өчен барыбыз бергә: "Әфсен-төфсен, чыршыдагы утлар балкып китсен!" – дип әйтергә генә кирәк.
Әйтәләр, чыршыдагы утлар кабына.
КАР КЫЗЫ. Халык ышаулары буенча, Яңа елны ничек каршыласаң, ел шулай үтәчәк. Әйдәгез алдагы ел яхшы, күңелле булсын өчен бергәләп чыршы тирәли әйләник, җырлыйк, биик.
КЫШ БАБАЙ. Молодцы! Яңа ел сезнең өчен бик күңелле булыр. Сезнең белән җырладык та, биедек тә. Инде мине башка урыннарда көтә торганнардыр. Мин сезгә күңелле бәйрәмнәр телим. Алдагы Яңа елда очрашканга кадәр!
ЕГЕТ. Менә саубуллашыр вакытлар да килеп җитте. Бәйрәмнең шулай тиз тәмамлануы бик кызганыч әлбәттә.
КЫЗ. Тик без бәйрәмчә кәеф, шатлык хисләрен ел буена саклап калырсыз дип ышанабыз. Без саубуллашмыйбыз бары: "Киләсе очрашуларга кадәр!" дибез.
Ут сүнә, бенгаль утлары кабына, барлык, бәйрәмдә катнашучылар бииләр.

